
সোনার তরী
১১১




মুখের পানে চাহিনু অনিমেষে,
বাজিল বুকে সুখের মতো ব্যথা।

মেঘের মতো গুচ্ছ কেশরাশি
শিথান ঢাকি পড়েছে ভারে ভারে।

একটি বাহু বক্ষ-’পরে পড়ি,
একটি বাহু লুটায় এক ধারে।

আঁচলখানি পড়েছে খসি পাশে,
কাঁচলখানি পড়িবে বুঝি টুটি—

পত্রপুটে রয়েছে যেন ঢাকা
অনাঘ্রাত পূজার ফুল দুটি।

দেখিনু তারে, উপমা নাহি জানি—
ঘুমের দেশে স্বপন একখানি,

পালঙ্কেতে মগন রাজবালা
আপন ভরা লাবণ্যে নিরালা।


ব্যাকুল বুকে চাপিনু দুই বাহু,
না মানে বাধা হৃদয়কম্পন।

ভূতলে বসি আনত করি শির
মুদিত আঁথি করিনু চুম্বন।

পাতার ফাঁকে আঁখির তারা দুটি,
তাহারি পানে চাহিনু একমনে—

দ্বারের ফাঁকে দেখিতে চাহি যেন
কী আছে কোথা নিভৃত নিকেতনে।

ভূর্জপাতে কাজলমসী দিয়া
লিখিয়া দিনু আপন নামধাম।

লিখিনু, ‘অয়ি নিদ্রানিমগনা,
আমার প্রাণ তোমারে সঁপিলাম।’

